
MALAYSIA
DEWAN RAKYAT
PARLIMEN KETIGA BELAS
PENGGAL KEENAM
MESYUARAT PERTAMA
Isnin, 2 April 2018
Mesyuarat dimulakan pada pukul 10.00 pagi
DOA

[Timbalan Yang di-Pertua (Datuk Seri Dr. Ronald Kiandee)
mempengerusikan Mesyuarat]

JAWAPAN-JAWAPAN LISAN BAGI PERTANYAAN-PERTANYAAN

1. Dato' Hajah Normala binti Abdul Samad [Pasir Gudang] minta Menteri
Sumber Manusia menyatakan apakah tindakan penguatkuasaan yang dijalankan oleh
pihak kementerian untuk memastikan majikan mematuhi Code of Conduct bagi membaiki
hubungan antara majikan dan pekerja bagi mencapai keharmonian kerja.

Timbalan Menteri Sumber Manusia [Dato’ Sri Haji Ismail bin Haji Abd.
Muttalib]: Terima kasih Tuan Yang di-Pertua. Assalamualaikum warahmatullahi
wabarakatuh. Salam sejahtera, salam 1Malaysia, salam Negaraku Malaysia. Terima kasih
Tuan Yang di-Pertua. Terima kasih Yang Berhormat Pasir Gudang. Tuan Yang di-Pertua,
untuk makluman Code of Conduct for Industrial Harmony atau pun lebih kita kenali
Tatacara Untuk Keharmonian Perusahaan merupakan satu garis panduan mengenai etika
perhubungan perusahaan dan bukannya merupakan satu akta yang memerlukan satu
penguatkuasaan dari segi perundangan. Dengan kata lain Code of Conduct for Industrial
Harmony adalah satu garis panduan dalam menangani permasalahan yang wujud di
tempat kerja dan pematuhan kepada Tatacara untuk Keharmonian Perusahaan Kini
adalah secara moral atau pun morally binding, dengan izin.

Code of Conduct for Industrial Harmony diwujudkan sebagai panduan kepada
pihak majikan, pekerja dan kesatuan sekerja dalam menangani isu perhubungan,
perusahaan dan pengurusan kerja di tempat kerja. Tujuan ianya diwujudkan adalah untuk
menetapkan prinsip-prinsip dan garis panduan kepada majikan dan pekerja serta
kesatuan sekerja mengenai amalan dan perhubungan perusahaan bagi mencapai
keharmonian perusahaan yang lebih memuaskan serta mewujudkan tempat kerja yang

kondusif.

Code of Conduct for Industrial Harmony adalah satu pendekatan bagi
memperbaiki hubungan majikan dan pekerja serta kesatuan sekerja hanya dengan
perundingan dan perhubungan yang selalu diadakan di antara pihak-pihak yang terlibat
maka masalah-masalah yang menimbulkan pertikaian perusahaan dapat dikawal dan
menggalakkan sistem yang lebih licin serta adil bagi faedah pihak-pihak yang terlibat juga
kepada masyarakat umumnya. Tatacara keharmonian perusahaan adalah sebagai satu
garis panduan kepada majikan, pekerja dan kesatuan sekerja untuk diamalkan dalam
usaha mencapai persetujuan antara pihak yang terlibat.

Walau bagaimanapun pihak kementerian tidak terlibat secara langsung dalam
urusan majikan, pekerja dan kesatuan sekerja melaksanakan tatacara tersebut. Namun,
pihak kementerian sentiasa memberi galakan agar pihak terbabit mematuhi code of
conduct melalui sesi lawatan harmoni dan juga dialog tripartite. Terima kasih.

Dato’ Hajah Normala binti Abdul Samad [Pasir Gudang]: Terima kasih Yang
Berhormat Menteri di atas jawapan ini. Saya berterima kasih kepada pihak kementerian
kerana code of conduct ini diberi ruang untuk pekerja dan majikan membuat sesuatu
perbincangan agar permasalahan di antara pekerja dan majikan dapat diselesaikan
dengan baik. Sewajarnya dengan itu, bagaimanakah aduan-aduan yang dibuat di bawah
seksyen 8, Akta Perhubungan Perusahaan 1967 di mana di lihat dalam satu kes,
melibatkan pensyarah-pensyarah di sebuah kolej swasta di mana MoU penyelesaian di
bawah akta ini kelihatannya telah dilanggari dan pihak jabatan tidak memainkan peranan
yang sepatutnya dimainkan bagi memberi perlindungan kepada pekerja-pekerja. Terima
kasih Yang Berhormat Menteri.

Dato’ Sri Haji Ismail bin Haji Abd. Muttalib: Terima kasih Tuan Yang di-Pertua.
Terima kasih Yang Berhormat Pasir Gudang. Sebenarnya, kes ini adalah kes yang
tersendiri dan untuk makluman Yang Berhormat Pasir Gudang, Code of Conduct for
Industrial Harmony ini merupakan satu garis panduan dalam menangani permasalahan
yang wujud di tempat kerja. lanya terpakai kepada semua kategori kesatuan sekerja.
Tidak kira sama ada pekerja rendah, pertengahan dan juga pekerja eksekutif atau pun
profesional.

Jadi, saya terpaksa melihat Tuan Yang di-Pertua balik kes ini andainya terdapat
kecuaian yang melibatkan jabatan kita atau pun di mana-mana, maka kita akan pastikan
supaya tidak ada pelanggaran yang dilakukan oleh mana-mana pihak tentang perkara ini.
Sebab itu lah dalam code of conduct ini Tuan Yang di-Pertua, dua pihak ini mesti ada
persetujuan. Sebab itu lah kita hendak buat menambah baikkan kepada code of conduct
ini kita mesti ada tripartite punya perundingan antara majikan, pekerja dan juga kita

sebagai kerajaan.

Saya hendak sebut sedikit Tuan Yang di-Pertua, antara persetujuan yang telah
dibuat. Bagi majikan, majikan terus bersetuju tidak akan menyokong dan menggalakkan
apa-apa amalan buruk yang tidak adil seperti mengganggu hal ehwal sebuah kesatuan
sekerja dan hak-hak pekerja untuk menubuhkan kesatuan sekerja; melakukan
diskriminasi, menyekat atau memaksa mana-mana pekerja kerana menjalankan aktiviti
kesatuan sekerja yang sah ataupun menyalahgunakan kuasa dalam apa-apa acara. Balik
ini kita akan lihat. Bagi kesatuan-kesatuan sekerja juga telah bersetuju tidak akan
menyokong dan menggalakkan mana-mana amalan buruk yang tidak adil seperti cuai
menjalankan kewajipan, merosakkan harta benda, mengingkari perintah. Maknanya tidak
boleh menggalakkan kesatuan mereka untuk mengingkari perintah yang ditentukan oleh
majikan dan juga mengganggu atau mengacau kerja biasa.

Tuan Yang di-Pertua, kes kolej yang mungkin disebutkan ini akan kita buat
siasatan dan saya kira saya juga maklum dalam tindakan kita dan saya kira kes ini akan
dapat kita selesaikan. Terima kasih Tuan Yang di-Pertua.

Dato’ Abdullah Sani bin Abdul Hamid [Kuala Langat]: Terima kasih Tuan Yang
di-Pertua. Saya ingin memaklumkan bahawa Code of Conduct 1975 ini adalah bukan
undang-undang. Ini adalah tujuan falsafahnya ialah untuk mengeratkan ataupun
mengharmonikan antara pekerja dan majikan. la ditubuhkan pada zaman Almarhum Tun
Abdul Razak dahulu.

Namun demikian, saya ingin bertanya kepada pihak kementerian disebabkan ia
bukanlah undang-undang, maka apakah langkah kerajaan untuk memastikan kesatuan
sekerja yang hanya ada lapan peratus sahaja dalam negara ini yang nak kita galakkan
untuk menambah atau menubuhkan kesatuan supaya dimasukkan dalam perjanjian
bersama untuk dijadikan sebagai rang undang-undang dalam majikan dan pekerja dalam
syarikat itu. Mohon penjelasan, terima kasih Tuan Yang di-Pertua.

Dato’ Sri Haji Ismail bin Haji Abd. Muttalib: Terima kasih Yang Berhormat Kuala
Langat dan terima kasih Tuan Yang di-Pertua. Memang code of conduct ini bukanlah satu
akta dan undang-undang. Namun code of conduct ini diwujudkan berasaskan kepada
beberapa seksyen di dalam akta-akta berikut, maknanya kita hendak buat penjelasan,
huraian dan mencari jalan terbaik yang lebih baik dalam melaksanakan beberapa seksyen
dalam akta-akta ini. Umpamanya ialah:

Q) Akta Perhubungan Perusahaan 1997 Akta 177 di bawah seksyen

9, seksyen 13, seksyen 18 dan juga seksyen 20 yang boleh kita

baca; dan

(ii) Akta Kerja 1959, seksyen 14 dan 69 termasuklah penyiasatan

dalaman ataupun DI yang melibatkan pekerja dan majikan.

Code of conduct adalah satu garis panduan yang memperjelaskan lagi tentang
tatacara dalam mengendalikan isu perhubungan perusahaan dan pengurusan pekerja.

Tuan Yang di-Pertua dan Yang Berhormat Kuala Langat, sebenarnya kita di bawah
Kementerian Sumber Manusia ini ada 26 akta yang ditadbir urus oleh Kementerian
Sumber Manusia yang melibatkan 13 buah jabatan dan agensi di bawah kementerian.
Pihak kementerian sedang meneliti kesemua akta-akta ini termasuklah yang melibatkan
code of conduct ini.

Saya kira saya bersetuju dengan apa yang disebutkan oleh Yang Berhormat,
memang kita hendak supaya kesatuan sekerja ini lebih diberikan keluasan untuk aktif dan
berkhidmat bukan sahaja untuk menjaga kepentingan ahli-ahli tetapi dalam masa yang
sama, mereka boleh membantu meningkatkan lagi peranan majikan dan mewujudkan
keharmonian dalam kesatuan sekerja yang juga melibatkan kerajaan dan kementerian
kita sendiri. Insya-Allah kalau tiada halangan dalam bulan Oktober ini kita akan melihat
keseluruhan akta-akta yang perlu kita pinda demi kebaikan masa depan pekerja kita.

Terima kasih Tuan Yang di-Pertua.

2. Tuan William Leong Jee Keen [Selayang] minta Menteri Pendidikan
menyatakan perkembangan terkini pemasangan kamera litar tertutup (CCTV) di sekolah-
sekolah "hotspot" yang dikenal pasti mempunyai rekod masalah disiplin bagi memantau
perbuatan jenayah dan mengawal keselamatan pelajar di sekolah.

Timbalan Menteri Pendidikan [Datuk P. Kamalanathan a/l P. Panchanathan]:
Terima kasih Tuan Yang di-Pertua dan terima kasih Yang Berhormat Selayang atas
soalan tentang sekolah-sekolah hotspot.

Tuan Yang di-Pertua, pemasangan kamera litar tertutup ataupun dikenali sebagai
CCTV di sekolah-sekolah adalah dibuat mengikut kategori sekolah yang berisiko tinggi.
Pemasangan CCTV dimasukkan dalam skop kontrak perkhidmatan kawalan keselamatan
Kementerian Pendidikan Malaysia. Kontrak perkhidmatan kawalan keselamatan semasa
menetapkan bahawa setiap sekolah yang dikategorikan sebagai sekolah berisiko tinggi
dibekalkan dan dipasang dengan lapan kamera dan dua monitor CCTV oleh syarikat
kawalan keselamatan yang dilantik. Tiga lokasi wajib pemasangan kamera CCTV adalah

pintu masuk utama, dalam pondok pengawal dan depan pintu masuk pejabat pentadbiran.

Lima kamera selebihnya hendaklah dipasang di lokasi yang ditentukan oleh
pentadbir sekolah iaitu di kawasan berisiko tinggi seperti makmal sains dan ICT, bengkel,
stor alat tulis dan ICT, koperasi, bilik guru dan pintu masuk asrama serta kawalan berisiko
sederhana seperti koridor, surau dan dewan makan. Satu monitor CCTV dipasang dalam
pondok pengawal atau di stesen pengawal yang ditentukan oleh pentadbir sekolah
manakala satu monitor dipasang di pejabat pentadbiran bagi tujuan pemantauan. Walau
bagaimanapun, pemasangan CCTV tersebut hendaklah dilakukan di kawasan-kawasan
yang sesuai dan tidak bertentangan dengan hak kebebasan ataupun privacy dengan izin,
murid-murid dan juga guru. Terima kasih Tuan Yang di-Pertua.

Tuan William Leong Jee Keen [Selayang]: Saya ucapkan terima kasih kepada
Yang Berhormat Timbalan Menteri untuk jawapan yang diberikan. Untuk memasang
CCTV di sekolah untuk mengatasi masalah isu disiplin adalah satu langkah yang baik
tetapi pada saya bila kita mengadakan CCTV, ini ialah untuk merakamkan kejadian
terutamanya isu disiplin seperti jenayah, gangsterism dan kes buli fizikal. Saya mengalu-
alukan kenyataan yang telah dikeluarkan oleh Yang Amat Berhormat Timbalan Menteri
tentang kes buli fizikal di mana Yang Berhormat telah berkata bahawa kerajaan harus
mengadakan kadar toleransi sifar untuk kes buli.

Oleh yang demikian, selain daripada mengadakan CCTV di mana kes itu sudah
terjadi, adakah kementerian mengadakan satu cadangan untuk mengatasi masalah
disiplin terutamanya kes buli daripada puncanya dan puncanya biasa bukan sahaja di
dalam sekolah tetapi ada di luar sekolah, ada pengaruh gangsterism. Ini semua adalah di
luar kawalan guru-guru dan sekolah. Adakah cadangan untuk mengadakan satu
jawatankuasa melibatkan pihak polis, Jabatan Kebajikan Masyarakat dan kalau juga
untuk mengadakan jabatan agama supaya kita mengatasi masalah daripada puncanya
dan mencegah dan bukan sehingga kejadian itu berlaku di mana mangsa sudah hilang
wang atau tercedera dan juga kes di mana mereka telah meninggal dunia. Terima kasih.

Datuk P. Kamalanathan a/l P. Panchanathan: Terima kasih Tuan Yang di-Pertua
dan terima kasih Yang Berhormat Selayang. Terima kasih juga Yang Berhormat Selayang
kerana memberi kepujian kepada inisiatif yang diambil oleh Kementerian Pendidikan
Malaysia untuk mengatasi masalah buli dan sebagainya.

Untuk makluman Yang Berhormat, Kementerian Pendidikan Malaysia telah pun
melaksanakan pelbagai kaedah untuk bukan sahaja mengurangkan, untuk wujudkan
suasana sifar buli di kawasan sekolah. Kita bekerjasama dengan pelbagai agensi
kerajaan, bukan kerajaan, contoh dalam program-program Stand Together contohnya

dengan satu syarikat individu swasta yang bersama-sama dapat mewujudkan satu ruang

bersama rakyat Malaysia untuk stand together dengan izin, mewujudkan kadar sifar buli.
Itu tanggungjawab.

Selain daripada itu Yang Berhormat, kepada Kementerian Pendidikan sendiri, kita
telah mewujudkan NBOS. NBOS ini merupakan satu program yang diberi nama Remaja
Wawasan yang mana kita bekerjasama dengan Polis Diraja Malaysia dan juga Angkatan
Tentera Malaysia. Contoh, sekolah-sekolah yang berisiko dikenal pasti dan bila dikenal
pasti, kita bekerjasama. Contohnya kita ada pegawai perhubungan khas yang memantau
keselamatan sekolah. Ini di luar sekolah dan juga di dalam sekolah kerana kuasa
Kementerian Pendidikan very clear dengan izin, dalam kawasan sekolah. Di luar kawasan
sekolah, di sinilah ini wujudnya NBOS dengan PDRM, angkatan tentera.
u1020

Saya merakamkan terima kasih kepada semua agensi-agensi kerajaan ini, Tuan
Yang di-Pertua. Oleh kerana mereka memang komited, mempunyai komitmen yang tinggi
untuk melihat kewujudan satu suasana sifar buli di kawasan sekolah. Kita juga
bekerjasama dengan mereka, bukan sahaja kementerian-kementerian ini, malah dengan
Jabatan Kebajikan, kita wujudkan ruang-ruang bagaimana kita boleh ada program.
Sekolah-sekolah juga mengadakan program spesifik apabila dikenal pasti pelajar-pelajar
bermasalah ini sehingga guru-guru juga pergi melawat ke rumah-rumah ibu bapa untuk
mengadakan sesi kaunseling.

So, kita pun tidak mahu bersedih ataupun berdukacita apabila perkara ini telah
berlaku. Kementerian Pendidikan, guru-guru, di sini guru-guru melaksanakan
tanggungjawab yang luar biasa. Bukan tanggungjawab mereka untuk pergi ke rumah
seorang pelajar tetapi mereka juga pergi untuk membantu menyelesaikan masalah
bagaimana dapat meringankan. Ini di antara tanggungjawab. Masalahnya Yang
Berhormat, ini bukan sahaja masalah guru-guru ataupun agensi-agensi. Kalau hendak
mendapat satu penyelesaian holistik, maka kita ada penglibatan guru-guru, ibu-bapa,
komuniti dan juga pemimpin-pemimpin masyarakat tempatan bersama dengan
Kementerian Pendidikan Malaysia untuk menyelesaikan masalah ini. Terima kasih Yang
Berhormat. Terima kasih Tuan Yang di-Pertua.

Dato’ Sri Hasan bin Arifin [Rompin]: Terima kasih Tuan Yang di-Pertua. Yang
Berhormat Timbalan Menteri, sebenarnya apakah yang dimaksudkan dengan sekolah
berisiko tinggi ini? Apakah langkah-langkah lain selain daripada pemasangan CCTV yang
boleh diambil oleh kerajaan bagi menangani masalah-masalah disiplin di sekolah-sekolah
ini? Terima kasih Tuan Yang di-Pertua.

Datuk P. Kamalanathan a/l P. Panchanathan: Terima kasih Tuan Yang di-

Pertua. Terima kasih Yang Berhormat Rompin atas soalan secara spesifik menanya

definisi apabila saya mengatakan sekolah berisiko tinggi. Yang Berhormat, sekolah
berisiko tinggi ini dalam kaedah pendefinisian Kementerian Pendidikan Malaysia ialah
pertama, sekolah-sekolah yang berada tepi atau dekat-dekat dengan jalan yang besar.
Easy access to the school, yang pertama. Kedua, dalam kawasan perumahan. Ketiga,
kerap berlaku kes kecurian di kawasan tersebut, bukan semestinya dalam kawasan
sekolah tetapi dalam kawasan-kawasan yang dekat sekolah. Ini merupakan definisi kita
tentang sekolah-sekolah yang berisiko tinggi. Kementerian Pendidikan Malaysia, Yang
Berhormat, sentiasa memandang serius dan mengambil langkah proaktif untuk
membendung gejala salah laku disiplin melibatkan murid sekolah bagi memastikan hasrat
kemenjadian murid yang seimbang dari segi jasmani, emosi, rohani dan juga intelek.
Empat ini wajib. Ini akan mewujudkan satu keadaan satu situasi yang mana pelajar-pelajar
ini komited dan menjadi kita akan dapat mewujudkan seorang pelajar yang berakhlak
tinggi, itu harapan kita.

Pada masa Yang Berhormat, Kementerian Pendidikan Malaysia juga telah
melakukan pelbagai inisiatif. Bukan sahaja dari aspek program-program ini tetapi contoh,
kita telah mengeluarkan surat pekeliling dan surat siaran, kempen-kempen diadakan,
program sahsiah diwujudkan, persatuan dan kelab sukan, bimbingan, usaha-usaha
pemulihan serta kerjasama dengan semua agensi, kita terbuka. Kementerian Pendidikan
Malaysia terbuka dengan mana-mana agensi yang sudi bekerjasama dengan kita untuk
bukan sahaja mengurangkan Tuan Yang di-Pertua, tetapi untuk mewujudkan keadaan
sifar buli.

Untuk makluman Yang Berhormat, dalam program CCTV ini, saya hendak bagi
satu bandingan sahaja. Tahun lalu, kes buli di sekolah-sekolah Yang Berhormat,
maklumat yang ada pada saya. Pada tahun 2017, tahun lalu, 2,795. Setahun sebelum
itu, 3,448. Dalam masa yang singkat kita telah berjaya mengurangkan tetapi di
Kementerian Pendidikan, kita belum bergembira lagi. Kita tidak mendabik dada kata kita
berjaya, tidak. Kita dalam proses memperoleh kejayaan. Kejayaan ini hanya boleh
berlaku sekiranya ada seperti mana yang saya katakan tadi, kerjasama semua pihak. Kita
percaya kita akan berjaya melaksanakan keadaan sifar buli dengan kerjasama semua

pihak. Terima kasih Tuan Yang di-Pertua.

3. Datuk Aaron Ago anak Dagang [Kanowit] minta Perdana Menteri menyatakan
dasar kerajaan dan SOP dalam menghadapi masalah bencana alam seperti banjir,
kebakaran, tanah runtuh dan lain-lain.

Menteri di Jabatan Perdana Menteri [Dato’ Seri Dr. Shahidan bin Kassim]:

Terima kasih, soalan yang baik Tuan Yang di-Pertua. Dasar kerajaan dalam tindak balas

bencana adalah berdasarkan arahan MKN 20. Arahan ini menggariskan dasar dan
mekanisme pengurusan bencana, terutamanya bencana darat secara menyeluruh,
termasuk peranan dan tanggungjawab agensi-agensi Kkerajaan, agensi-agensi
penyelamat, badan-badan berkanun, pihak swasta dan juga badan-badan sukarela.

Dasar dan mekanisme pengurusan bencana ini meliputi peringkat sebelum,
semasa dan selepas berlakunya suatu bencana supaya penggemblengan sumber dapat
disepadukan bagi mengelakkan pembaziran, konflik serta pertindihan peranan. Senarai
Perintah Tetap Operasi (PTO) sedia ada ialah PTO Banjir, PTO Industri, PTO Jerebu,
PTO Petrokimia, PTO Gempa Bumi, PTO Tsunami dan PTO Kemarau. PTO dan Garis
Panduan Dalam Proses Pemurnian, PTO Bencana Nuklear dan Radiologi, PTO Bencana
Tanah Runtuh, PTO Komunikasi Bencana, Garis Panduan Pusat Kawalan Operasi
Bencana dan Pusat Kawalan Tempat Kejadian.

Walaupun MKN 20 jelas meliputi aspek pengurusan bencana bagi setiap kejadian
bencana yang khusus, tatacara pengurusan bencana telah diperincikan dalam Perintah
Tetap Operasi yang telah dikeluarkan oleh Majlis Keselamatan Negara. PTO tersebut
dikeluarkan dengan tujuan memberi garis panduan bertindak kepada jabatan, agensi
terlibat dalam pengurusan bencana khusus tersebut supaya kaedah pengurusan bencana
tersebut dapat dilaksanakan dengan lebih teratur dan sempurna.

Seperti yang saya sebutkan tadi Tuan Yang di-Pertua, yang kita bagi perhatian
sekarang ini ialah kepada awal, semasa dan juga selepas. Awalnya, termasuklah usaha-
usaha pencegahan dan mengurangkan risiko banjir. Ini dalam masa yang sama,
persediaan awal ini termasuklah persediaan tempat perpindahan, mengadakan simulasi
dan juga lain-lain lagi penerangan diberikan kepada rakyat. Jadi, selepas itu kita semasa
kejadian berlaku, mereka akan dipindahkan ke pusat-pusat perpindahan. Semasa pusat
perpindahan, kita akan pastikan supaya mereka dapat makanan dan juga keselesaan di
sana.

Selepas banijir, biasanya kita bagi bantuan, termasuklah bantuan mencuci rumah
dan dalam keadaan yang kejadian bencana dan banijir besar, di mana kerosakannya
berskala besar, kita juga akan bagi bantuan. Jadi, pada keseluruhannya, PTO yang sedia
ada telah berjalan dengan lancar dan baik dan hampir seluruh negara kita lihat
pengurusan bencana telah dibuat dengan baik. Kalau sekiranya ada di mana-mana
kekurangan, kita perbaiki dari semasa ke semasa. Terima kasih.

Datuk Aaron Ago anak Dagang [Kanowit]: Terima kasih atas jawapan Yang
Berhormat Menteri. Memang dari segi dasar kerajaan memang mempunyai dasar untuk
banteras bencana ini. Akan tetapi kalau kita melihat tiap-tiap tahun kalau di Sarawak,

bencana yang sering berlaku ialah banjir dan kebakaran. Dalam awal tahun ini kita

melihat di sesetengah kawasan di Sarawak bencana banjir adalah amat teruk. Jadi,
soalan saya di sini adalah sama ada kerajaan di peringkat daerah, di peringkat kampung-
kampung mempunyai kelengkapan seperti tenaga dan tenaga kerja untuk menghadapi
masalah ini?

Oleh sebab kalau kita melihat tiap-tiap kali bencana ini berlaku, yang jadi masalah
ialah kawasan terpencil yang tidak ada jalan dan yang paling teruk adalah dari segi
bekalan makanan dan bekalan ubat-ubatan, accessibility kepada klinik dan hospital. Ini
adalah satu masalah yang amat ketara kalau kita lihat di Sarawak baru-baru ini, bukan
sahaja masa banijir tetapi juga masa kebakaran. Inilah selalu menjadi pertanyaan sama
ada kita ini mampu dari segi persediaan kita di peringkat yang terpencil? Terima kasih.
Dato’ Seri Dr. Shahidan bin Kassim: Tuan Yang di-Pertua, yang pertama sekali kita
dari segi persediaan aset dan lain-lain lagi mencukupi. Bagi kawasan-kawasan yang
terpencil, sekarang ini forward base iaitu penghantaran makanan ini bukan lagi dihantar
kepada gudang-gudang besar tetapi kita hantar di peringkat daerah dan daerah boleh
menghantar di peringkat komuniti. Contohnya, banjir yang berlaku baru-baru ini,
sewajarnya makanan dihantar ke komuniti itu lebih awal sebab kita menjangkakan banjir
berlaku sahaja tiap-tiap tahun di situ. Kita hantar makanan lebih awal dan dengan itu
mereka tidak perlu berpindah keluar tetapi mereka boleh pindah di kawasan yang telah
ditentukan di sana. Jadi, persediaan awal ini termasuk yang ini. Menyediakan makanan
dan juga lain-lain lagi sebelum banijir.
=1030

Apa yang dibuat oleh NADMA sekarang ini ialah memastikan supaya mereka
berpindah sebelum banijir. Jadi kalau yang ini boleh dilakukan di semua tempat, ianya
adalah yang terbaik. Yang paling penting sekarang ini, jawatankuasa pengurusan
bencana peringkat daerah, mereka mesti mengenal pasti lebih awal tentang bencana
yang dijangka berlaku dan mereka menghantar bekalan makanan dan mengarahkan
supaya perpindahan dibuat sebelum banjir. Jadi kita akan dapat mengurangkan risiko
kerosakan harta benda ataupun nyawa. Terima kasih.

Puan Hajah Siti Zailah binti Mohd. Yusoff [Rantau Panjang]: Terima kasih
Tuan Yang di-Pertua. Soalan tambahan saya, apakah SOP ataupun penambahbaikan
yang akan dibuat oleh pihak kerajaan untuk memastikan keselesaan terutama mangsa-
mangsa banijir di pusat perpindahan yang melibatkan warga emas, OKU dan golongan
ibu yang baru bersalin? Kita lihat sekarang ini apabila pusat penempatan ini diletak di
sekolah-sekolah, sebenarnya ia amat tidak menyelesakan terutama kepada golongan
yang memerlukan suasana yang khusus seperti keperluan bilik air yang dekat dan katil

yang mudah mereka bergerak. Jadi mungkin perkara ini akan dipertimbangkan. Jadi,



DR. 2.4.2018 10

apakah perancangan pihak kerajaan untuk memastikan penambahbaikan di pusat-pusat
pemindahan ini agar lebih baik untuk masa akan datang? Minta penjelasan.

Dato’ Seri Dr. Shahidan bin Kassim: Tuan Yang di-Pertua, di semua pusat
perpindahan kita ada klinik sementara di mana kita sediakan katil untuk mereka yang tidak
sihat termasuk juga ibu bersalin dan sebagainya. Jadi yang pentingnya ialah katil dan
tempat bilik darjah yang lebih selesa untuk mereka.

Kita kata kita nak sediakan di tempat lain. Mereka hanya boleh berpindah di situ
sahaja. Jadi yang paling penting sekarang ini, menyediakan kemudahan di sekolah
tersebut. Itu sebab macam sekolah-sekolah di Kelantan ini banyak yang telah kita bina
bilik air tambahan, bilik mandi dan juga kantin untuk membolehkan mangsa banjir
mendapat keselesaan.

Yang Berhormat, pada keseluruhannya saya nak bagi tahu kepada semua orang
bahawa pengurusan banijir sekarang ini dibuat di tahap yang cukup baik. Malah banijir di
Kelantan, tiap-tiap kali banjir, saya sampai di Kelantan sebelum banjir termasuk Rantau
Panjang. Jadi saya ingat saya mengetahui pergerakan yang berlaku di sana dan
memastikan supaya mangsa banjir yang OKU, warga emas, orang bersalin dan
sebagainya— orang bersalin tak berapa ramai sangat tetapi kita bagi perhatian yang

sebaiknya. Terima kasih.

4, Puan Nurul lzzah binti Anwar [Lembah Pantai] minta Perdana Menteri
menyatakan;

(a) Suruhanjaya Pengangkutan Awam Darat (SPAD) boleh
mewujudkan suatu tribunal untuk menangani dan menyelesaikan
segala pertikaian antara syarikat e-hailing dengan pemandunya;
dan

(b) senarai skim bantuan dan kebajikan buat pemandu teksi yang
diusahakan oleh kerajaan dan kesannya kepada kesemua
pemandu teksi berdaftar.

Menteri di Jabatan Perdana Menteri [Dato’ Sri Hajah Nancy binti Shukri]:
Terima kasih Tuan Yang di-Pertua, terima kasih Yang Berhormat. Bismillahir Rahmanir
Rahim. Assalammualaikum warahmatullahi wabarakatuh.

Tuan Yang di-Pertua, untuk makluman Ahli Yang Berhormat, buat masa ini SPAD
tiada cadangan untuk mewujudkan tribunal bagi menangani dan menyelesaikan
pertikaian antara syarikat e-hailing dan pemandu-pemandu e-hailing. Ini adalah kerana
terdapat satu bahagian di SPAD yang dikenali sebagai Complaint Management
Department dengan izin, ataupun CMD yang menguruskan semua aduan dan isu-isu yang

berkaitan. Semua aduan dan isu yang diajukan dan dimaklumkan kepada CMD ini akan

ditangani secara pentadbiran dan, dengan izin, case to case basis atau diberi maklum
balas berdasarkan isu yang ditimbulkan.

Walau bagaimanapun, SPAD mengambil maklum akan cadangan Yang
Berhormat untuk mewujudkan satu tribunal dan akan diberi pertimbangan jika perlu pada
masa akan datang. Ingin juga saya nyatakan di sini, Yang Berhormat, kalau ada apa-apa
pun isu, saya dan juga SPAD sendiri sering kali mengadakan engagement, dengan izin,
dengan pemandu-pemandu teksi dan persatuan-persatuan yang ada.

Menyentuh mengenai kebajikan pemandu teksi pula, di bawah Pelan Transformasi
Industri Teksi (TITP) yang telah diluluskan oleh Kabinet pada Ogos 2016, beberapa
langkah telah dicadangkan bagi menambah baik pendapatan dan kebajikan pemandu-
pemandu teksi.

Untuk makluman Ahli Yang Berhormat juga di Dewan ini, lab telah dianjurkan oleh
SPAD pada bulan Disember 2015 yang dihadiri oleh ahli-ahli persatuan dan juga wakil-
wakil daripada persatuan teksi sehingga lahirnya TITP ini.

Langkah-langkah ini sedang dilaksanakan secara berperingkat. Di antara langkah-
langkah yang telah diluluskan dan sedang dilaksanakan adalah pemberian lesen individu
dan geran tunai kerajaan bagi pemandu teksi dan kereta sewa yang telah tamat kontrak
dalam sistem pajak. Kebanyakan aduan yang telah kita terima ialah mereka ini adalah
nak keluar daripada sistem pajak. Jadi ini kita atasi. Dan maklum balas ini adalah daripada
pemandu teksi sendiri. Pemberian lesen individu hanya diberikan kepada pemohon-
pemohon yang layak dan tertakluk kepada kriteria kelayakan seperti warganegara
Malaysia dan termasuk bersih daripada rekod jenayah dan kesalahan di bawah SPAD
dan Jabatan Pengangkutan Jalan (JPJ).

Semasa Bajet 2017, kerajaan melalui SPAD menawarkan geran tunai berjumlah
RM5,000 sebagai subsidi kos pembelian kenderaan baharu kepada pemandu teksi yang
berhasrat untuk keluar daripada sistem pajak kepada permit individu. Pada Bajet 2018
pula, kerajaan juga melalui SPAD memperuntukkan geran RM5,000 untuk pemandu teksi
yang bertukar kepada perkhidmatan e-hailing yang ingin membeli kenderaan yang baru.

Kedua, kita juga membuka pilihan model dan jenama kenderaan bagi kegunaan
kelas lesen teksi. Semua jenama kenderaan dan model yang mencapai penarafan
keselamatan tiga bintang di bawah Program Penilaian Kereta Baharu ASEAN (NCAP)
atau setaraf telah diluluskan. Ini akan membantu mempercepatkan proses penggantian
kenderaan yang lama dan lebih penting lagi akan mengurangkan kos bagi pemandu teksi
dan pengusaha.

Ketiga, membenarkan penggunaan kadar tambang dinamik bagi teksi bermeter,

kereta sewa dan teksi mewah yang menggunakan aplikasi e-hailing. Pemandu teksi

bermeter, kereta sewa dan teksi mewah akan mempunyai pilihan untuk mengambil
penumpang di bahu jalan dan melalui tempahan e-hailing, mereka juga diberi peluang
untuk menggunakan struktur tambang dinamik yang membolehkan mereka mengenakan
tambang berdasarkan aplikasi e-hailing.

Selain daripada itu juga, untuk kebajikan mereka, kerajaan juga melalui PERKESO
juga telah memperkenalkan skim Bencana Kerja Pekerjaan Sendiri yang telah diluluskan
untuk pemandu teksi yang bekerja sendiri atau individu yang menjalankan perkhidmatan
seumpama bagi memberi perlindungan daripada bencana pekerjaan termasuk penyakit
pekerja, pekerjaan dan kemalangan semasa menjalankan aktiviti kerja. Sehingga
Februari 2018, seramai sembilan pencarum dan merupakan pemandu teksi telah
menerima bayaran faedah daripada skim ini sejak ia diperkenalkan. Terima kasih.

Puan Nurul Izzah binti Anwar [Lembah Pantai]: Terima kasih Tuan Yang di-
Pertua. Terima kasih Yang Berhormat Menteri di atas jawapan. Saya hanya ingin
menanyakan sebagai soalan susulan ya.

Awal Mac ini kita dikejutkan dengan monopoli atau pengambilalihan Uber oleh
Grab Car di Asia Tenggara dan saya difahamkan Suruhanjaya Persaingan Malaysia
sedang melakukan siasatan untuk memastikan tidak ada monopoli yang merugikan
pengguna. Memandangkan kerajaan mempromosi dan menganjurkan supaya pemandu
teksi juga beralih kepada sistem e-hailing, soalan susulan saya berkait dengan apakah
bentuk tindakan yang boleh diambil oleh kerajaan sekiranya Grab cuba menambah
tambang? Saya tahu Yang Berhormat Menteri menjalankan perbincangan dengan
mereka tetapi apakah langkah-langkah mengikat daripada segi undang-undang yang
mampu diambil supaya tidak ada salah guna ataupun monopoli berlebihan oleh Grab? Itu
satu.

Keduanya, apakah sebab utama kenapa pemandu teksi yang mungkin cuba
mendapat penggunaan geran sebanyak RM5,000 itu yang diperuntukkan oleh kerajaan
ditolak dan apakah langkah-langkah susulan untuk membantu mereka yang mungkin
tidak tersenarai? Terima kasih Yang Berhormat.

Dato’ Sri Hajah Nancy binti Shukri: Terima kasih Yang Berhormat. Seperti Yang
Berhormat sendiri maklum bahawa saya sendiri telah mengadakan perbincangan dengan
pihak Grab pada 26 hari bulan yang lepas untuk mendengar daripada mereka sendiri dan
juga saya memberi, bukan juga dikatakan memberi jaminan tetapi mereka telah
menjaminkan kepada kita supaya tidak ada sebarang kenaikan harga ataupun unfair

daripada segi harganya.

Kalau berlaku itu, saya telah memberi penekanan kepada pihak Grab, kalau
berlaku satu diskriminasi daripada segi harga ataupun memonopolikan harga, mengambil
peluang ini daripada keadaan yang berlaku, maka kita akan mengambil tindakan melalui
Malaysian Competition Act. Ini kita bekerjasama dengan MCCC dan seperti yang
dikatakan, mereka memantau, kami juga memantau. Kami tidak mahu ini akan
menjejaskan peluang untuk mereka yang mengambil, taxi drivers ataupun pemandu e-
hailing, dengan izin akan terjejas. Sebab ini adalah satu usaha untuk kita menggalakkan
pemandu teksi yang sedia ada untuk convert, berhijrah kepada sistem e-hailing.

Yang Berhormat tadi menyentuh mengenai kenapa mereka ada yang ditolak
daripada mendapatkan geran. Sebenarnya untuk makluman Yang Berhormat, kalau
terkini, SPAD telah meluluskan 2,493 lesen individu daripada yang tukar daripada pajak
kepada individu dan daripada bilangan ini ada 638 geran tunai kerajaan sehingga 20 Mac
yang telah kita berikan. Ada yang ditolak sebab tidak cukup kelayakan seperti misalnya
bukan berada di bawah syarikat, tiada kontrak, kedua, kurang tiga tahun daripada segi
pengalamannya. Dalam masa yang sama Yang Berhormat, kita mengusahakan cara
untuk membantu mereka sebab ada antara mereka tidak layak kerana daripada segi
umurnya tidak dapat— sebab mereka perlu juga mengadakan pinjaman.

Akan tetapi kita cuba membincangkan lagi ada syarikat-syarikat yang
mengusahakan dan kita menggalakkan usaha ini usaha sama di antara syarikat dengan
pihak— bila saya mengatakan syarikat ialah syarikat yang menjualkan kenderaannya
bersama dengan pihak finance companies, dengan izin untuk berbincang, untuk mencari
jalan yang paling mudah untuk membantu. Kita telah memikirkan beberapa cara misalnya
mungkin anaknya boleh menolong ataupun mungkin ada yang boleh membantu pemandu
teksi ini untuk membenarkan mereka menggunakan nama dan ada lagi cara lain untuk
kita bincangkan bersama sebab kita juga hendak menggalakkan supaya mereka dapat
melayakkan diri menggunakan geran ini. Terima kasih Yang Berhormat.

Datuk Noor Ehsanuddin bin Mohd. Harun Narrashid [Kota Tinggi]: Terima
kasih Tuan Yang di-Pertua. Saya hendak bertanya kepada Menteri, pertamanya tahniah
kerana e-hailing ini satu kerangka yang baru, bukan sahaja untuk teksi kemudian kalau
berjaya, boleh buat untuk air-cond, service pipe dan macam-macam. Jadi, ini selaras
dengan kita menuju negara economy digital dan akan membantu banyak, merendahkan
kos sara hidup di masa depan.

Saya hendak tanya Menteri, di samping itu transformasi itu telah mengurangkan,
tarik teksi keluar daripada pajak, bantu kerajaan, beri dinamik punya rate. Di samping itu
saya difahamkan daripada 40,000 lebih teksi, 14,000 lebih sudah berdaftar dengan e-

hailing. Ini satu perkembangan yang amat baik. Saya ucapkan tahniah kerana makna dulu
saya ingat tahun lepas Tuan Yang di-Pertua, tetapi 14,000 sudah berdaftar. Ini satu
petanda baik. Makna rakyat memahami, sudah mula embracing atau menerima ini
sebagai satu perubahan yang positif.

Cuma saya hendak tanya pada Menteri, saya ada cakap tahun lepas, kalau boleh
rate pemandu teksi ini dengan e-hailing ini ada yang 15 peratus, ada 20 peratus, adakah
agaknya bercadang untuk memberi diskaun kepada mereka kerana kosnya lebih tinggi.
Masih tinggi dibandingkan dengan peserta-peserta e-hailing yang lain? Terima kasih.

Dato’ Sri Hajah Nancy binti Shukri: Terima kasih Yang Berhormat. Sebenarnya
mungkin kebanyakan daripada pemandu teksi atau persatuan tidak memahami. Kerajaan
hanya memberi ceiling rate, dengan izin, dia memberi ceiling rate. Misalnya flat fall dia
RM10. Kalau pemandu teksi ini merasakan mereka hendak turunkan, tidak ada masalah.
Kita tidak akan menghalang mereka. Kita cuma tidak mahu mereka memberi harga yang
begitu tinggi sekali, tinggi daripada ceiling rate itu. Memang ini salah satu daripada soalan
yang FAQ lah dikatakan, frequently asked question mana-mana saya pergi. Semalam
saya pun berada di Sabah pun begitu juga. Ini bermakna mereka masih belum
memahaminya.

Saya berterima kasih kepada Yang Berhormat, bertanya di dalam Dewan supaya
saya boleh menjelaskan ini. Pertama sekali rate ataupun kadar yang dikenakan oleh
kerajaan bukanlah satu kemestian. Cuma kerajaan hanya hendak mengawal supaya
mereka tidak mengenakan kadar yang lebih tinggi daripada apa yang telah kita kenakan.
Kalau mereka hendak turunkan sama seperti e-hailing, itu terpulang kepada mereka.

Kedua, kalau mereka merasa mereka hendak suruh e-hailing pula macam Grab
ini supaya samakan harga, sama minta supaya persatuan ini berbincang juga bersama
dengan pihak Grab. Ini kerana saya percaya ada lagi yang lain yang dikenakan Grab,
yang tidak diketahui oleh pihak pemandu teksi yang biasa ini. Jadi kami sentiasa
membantu dan bekerjasama. Kalau memerlukan kehadiran kami dalam perbincangan,

insya-Allah, kami akan bersama dengan pihak yang memerlukan. Terima kasih.

5. Dato' Sri Wee Jeck Seng [Tanjong Piai] minta Menteri Perdagangan
Antarabangsa dan Industri menyatakan adakah kementerian akan membuat analisis
kepentingan negara untuk ‘One Belt One Road Initiative' dan apakah mekanisme dasar
telah dilaksanakan untuk merealisasikan inisiatif ini dan memastikan rakyat dapat
menikmati manfaat tersebut.

Menteri Perdagangan Antarabangsa dan Industri [Dato’ Sri Mustapa
Mohamed]: Assalamualaikum warahmatullahi wabarakatuh. Terima kasih Tuan Yang di-
Pertua, terima kasih banyak, terima kasih Yang Berhormat Tanjong Piai.

Sebagai latar belakang, inisiatif BRL ataupun One Belt One Road Initiative ini
diperkenalkan oleh Presiden Xi Jinping, pada tahun 2013. Kita sedia maklum bahaya
hubungan ekonomi dan politik kita ini pada peringkat awal kemerdekaan dan sebelum
kemerdekaan agak rapat dengan negara Barat, pada mulanya United Kingdom. Selepas
itu tahun 60-an, 70-an kita rapat dengan negara Barat.

Selepas itu tahun 80-an kita mula rapat pula dengan negara Jepun dan Korea
Selatan dan akhir-akhir ini ASEAN merupakan satu kawasan yang amat penting bagi kita.
Dalam tempoh empat atau lima tahun ini pula, khususnya selepas dirayakan ulang tahun
ke-40 hubungan diplomatik antara Malaysia dengan China pada tahun 2014, hubungan
Malaysia—China semakin rapat dan apabila diperkenalkan dasar One Belt One Road
Initiative, Malaysia adalah salah sebuah negara yang paling kuat menyokong dasar ini.

Kenapa kita sokong dasar ini? Pertama, negara China adalah sebuah negara
besar, penduduk yang paling besar di dunia, saiz ekonominya yang kedua di dunia
selepas Amerika Syarikat, saiznya 10 trilion dolar Amerika, mengalami kadar
pertumbuhan yang tertinggi selama 20 tahun memegang rekod, mencapai kadar
pertumbuhan yang tertinggi di dunia selama 20 tahun, akhir-akhir ini mungkin telah
didahului oleh India. Akan tetapi selama 20 tahun, China merupakan sebuah negara yang
berjaya.

China juga mempunyai beberapa syarikat yang besar dalam bidang teknologi
umpamanya, Alibaba syarikat yang terbesar dalam bidang e-commerce, Huawei, yang
telah menubuhkan operational headquarters di Malaysia, dengan izin yang memberi
perkhidmatan kepada 100 buah negara. Jadi syarikat Huawei di Malaysia ini memberi
perkhidmatan kepada 100 buah negara dalam bidang marketing, dalam bidang technical
support, dengan izin. Jadi ini antara contoh syarikat-syarikat negara China yang hebat.
Oleh itu, adalah wajar Malaysia menjalin hubungan yang lebih baik dengan negara China
dan berikut ialah beberapa faedah yang kita peroleh daripada hubungan baik tersebut.

Sebelum itu Yang Berhormat juga bertanya apakah mekanisme cara kita
melaksanakan dasar ini. Kita telah tubuhkan sebuah sekretariat di MITI pada bulan Julai
2017. Tujuan penubuhan sekretariat tersebut adalah untuk memantau semua perjanjian
dan juga MoU yang ditandatangani antara Malaysia dengan negara China. Sekretariat in
telah pun berfungsi dan memantau kedudukan pelaburan, perdagangan dan infrastruktur
yang lain daripada semasa ke semasa dan melaporkan kepada kerajaan kerana

hubungan Malaysia — China ini cukup penting.

Berikut adalah antara faedah bagi rakyat Malaysia: Pertama, daripada segi
perdagangan. Negara China merupakan rakan dagang yang terbesar bagi Malaysia tahun
lepas. Perdagangan dengan China berkembang pada kadar 20.6 peratus, eksport kita
meningkat 28 peratus tahun lepas. Jumlah perdagangan ialah RM291 bilion. Jadi China
nombor satu, termasuklah kelapa sawit, getah. Perdana Menteri ada maklumkan dua atau
tiga hari lepas bahawa kalaulah kita berkelahi dengan China umpamanya, apa akan
menimpa, nasib apa yang akan menimpa peneroka FELDA kerana ia akan menjejaskan
industri kelapa sawit, ini contoh;

Kedua, daripada segi pelaburan pula, setakat ini negara China nombor 11, bukan
nombor satu atau nombor tiga, nombor 11 daripada segi pelaburan asing. Jadi, pelabur
asing yang ke-11 terbesar di Malaysia.
u1050

Jumlah pelaburan setakat ini RM14.6 bilion, itu dari segi pelaburan tourism,
pelancongan. Tahun lepas 2.12 juta pelancong, antara bilangan yang terbesar yang
diterima oleh Malaysia.

Dari segi infra, Pelabuhan Kuantan umpamanya mendapat penyertaan 40 peratus
daripada Syarikat Beibu Gulf dan dari segi infra juga ECRL RM55 juta kena dibelanjakan,
85 peratus daripada pembiayaan daripada negara China.

Tuan Yang di-Pertua, ini merupakan satu projek dengan izin, game changer akan
mengubah landskap ekonomi Pantai Timur khususnya Kelantan, Terengganu dan
Pahang. Inilah antara faedah-faedah yang diperoleh oleh rakyat Malaysia.

Jadi Tuan Yang di-Pertua, kita telah mendapat faedah yang besar daripada
hubungan yang baik dengan negara China. Negara China nombor dua terbesar di dunia
dan negara China juga mempunyai teknologi yang hebat. Negara China melabur di
seluruh dunia. Negara China mempunyai modal yang cukup besar, maka semua negara
di dunia telah menjalankan usaha bagi menarik pelaburan dan hubungan ekonomi yang
rapat dengan China. Oleh itu dasar Malaysia tepat.

Oleh yang demikian kita amat bimbang dengan janji ataupun manifesto Pakatan
Harapan yang menyatakan bahawa semua projek mega daripada negara China akan
dikaji semula. Kita yakin Pakatan Harapan tidak akan memerintah negara ini. Akan tetapi
jika itu dilakukan, dia hendak kaji semula pelaburan Alliance Steel di Kuantan, hendak kaji
semula Pelabuhan Kuantan, hendak kaji semula pelaburan dalam solar di Melaka, Pulau
Pinang dan di Sarawak umpamanya, ini akan menjejaskan hubungan negara kita dan
negara China, menjejaskan harga kelapa sawit, getah dan menjejaskan pelaburan
perdagangan itu. Oleh itu Kerajaan Barisan Nasional akan tetap memupuk hubungan

yang baik dengan negara China kerana ia telah mendatangkan banyak faedah untuk

negara kita termasuklah untuk mewujudkan peluang-peluang perniagaan dan peluang-
peluang pekerjaan.

Umpamanya Alibaba, digital free trade zone dilancarkan oleh Yang Amat
Berhormat Perdana Menteri pada 3 November yang lalu, 2,072 syarikat sudah
disenaraikan dan syarikat-syarikat ini ada antaranya telah berjaya untuk mengeksport
bukan sahaja ke negara China tetapi seluruh dunia. Terima kasih.

Dato’ Sri Wee Jeck Seng [Tanjong Piai]: Terima kasih Tuan Yang di-Pertua dan
terima kasih Yang Berhormat Menteri. Soalan tambahan saya kepada kementerian
adalah, sektor ekonomi manakah yang menjadi tumpuan pihak kementerian dalam inisiatif
One Belt One Road ini? Bagaimanakah kementerian memastikan dan berkomunikasi
kepada rakyat biasa terutamanya golongan B40 dan M40 inisiatif One Belt One Road ini
dapat secara langsung memberi manfaat ekonomi kepada mereka.

Dato’ Sri Mustapa Mohamed: Terima kasih Yang Berhormat. Mengenai
komunikasi ini penting. Kita tahu bahawa ada beberapa pihak umpamanya bekas Perdana
Menteri ada menuduh bahawa projek Forest City akan ada 70,000 orang China, akan
tinggal di sana dan diberi kewarganegaraan Malaysia, maka fakta ini telah diselewengkan.
Maka komunikasi ini penting. Saya setuju Yang Berhormat bahawa komunikasi hendaklah
kita tingkatkan lagi termasuklah B40, rakyat memahami. Umpamanya pelancongan 2.12
juta pelancong China tahun lepas umpamanya datang ke Malaysia.

Driver teksi, operator yang mengusahakan restoran, hotel-hotel tiga, empat dan
lima bintang, pulau-pulau Langkawi dan lain-lain semua mendapat manfaat termasuklah
kepada B40 mendapat peluang pekerjaan bagi anak-anak mereka. Jadi saya yakin
kerajaan akan terus berusaha untuk meningkatkan komunikasi ini. Apa pun kita bersyukur
kerana diayah pembangkang tidak diterima oleh rakyat kebanyakan. Ada seorang dua,
sekerat dua yang mengiakan dakwaan fitnah pembangkang. Kebanyakan rakyat Malaysia
mengetahui bahawa hubungan antara Malaysia dan China melalui One Belt One Road
dan lain-lain program projek ini telah mendatangkan banyak faedah kepada kita
termasuklah memberi peluang pekerjaan kepada orang miskin di seluruh negara.

Umpamanya projek Alliance Steel di Kuantan, ada empat hingga lima ribu peluang
pekerjaan di Kuantan. Projek Forest City juga di Johor. Yang Berhormat sedia maklum
Tanjong Piai jiran kepada Forest City. Sedia maklum bagaimana ia telah mewujudkan
peluang pekerjaan. Projek-projek solar di Sarawak, Melaka dan Pulau Pinang begitulah
keadaannya.

Keduanya berkaitan sektor-sektor yang diberi tumpuan. Sudah pasti pelaburan
adalah penting. Sebenarnya negara China ini kita memberi tumpuan kepada hampir

kesemua sektor iaitu pelaburan, perdagangan, pelancongan, infrastruktur kerana China

mempunyai kemampuan yang hebat dalam teknologi dan mempunyai modal yang besar
yang mampu dilaburkan dalam pelbagai bidang. Oleh itu umpamanya tahun ini kita telah
buat keputusan untuk menyertai tiga pameran pelaburan di negara China yang berkaitan
dengan One Belt One Road, inisiatif ini.

Satu ialah di Xian, satu di Nanning dan satu lagi Shanghai. Ini adalah semuanya
berkaitan dengan usaha China untuk mempromosikan lagi One Belt One Road. Negara
China telah juga memberi jaminan bahawa ia akan meningkatkan import daripada negara-
negara seluruh dunia sebanyak RMS8 Trilion. Maka syarikat-syarikat Malaysia harus
mengambil faedah ataupun mengambil peluang daripada usaha China untuk menambah
pembelian barangan seluruh dunia RM8 trilion dalam tempoh dua, tiga tahun akan datang.

Dr. Tan Seng Giaw [Kepong]: Tuan Yang di-Pertua soalan tambahan. Apakah
kesukaran dan cara mengatasinya?

Dato’ Sri Mustapa Mohamed: Minta maaf Tuan Yang di-Pertua, kesukaran...

Dr. Tan Seng Giaw [Kepong]: Apakah kesukaran, masalah yang dihadapi dan
cara untuk mengatasinya?

Timbalan Yang di-Pertua [Datuk Seri Dr. Ronald Kiandee]: One Belt One Road.

Dato’ Sri Mustapa Mohamed: Tidak berapa jelas ya. Jadi tidak ada kesukaran.
Kita ada sedikit sebanyak tentangan peringkat awal, sekarang ini sudah terima.
Pertamanya Malaysia merupakan negara yang paling kuat, antara negara yang paling
kuat menyokong inisiatif ini. Kita tidak ada masalah besar, kita terus jalankan usaha
promosi. Kita ada duta di Beijing. Kita ada pejabat-pejabat MIDA, MATRADE di beberapa
kota besar negara China, tourism juga Malaysia ada pejabat-pejabat. Maka dengan
usaha-usaha promosi ini kita tidak menghadapi sebarang kesukaran malah kita telah
diminta supaya Malaysia meningkatkan lagi usaha-usaha mempromosikan Malaysia di

negara China. Semuanya berjalan dengan lancar dan baik, insya-Allah.

6. Tuan Idris bin Haji Ahmad [Bukit Gantang] minta Perdana Menteri menyatakan
apakah status terkini Kolej Islam Malaya (KIM) yang telah berhenti operasinya pada tahun
1970. Senaraikan aset yang dimiliki dan siapa yang menguruskan aset tersebut sekarang.

Menteri di Jabatan Perdana Menteri [Mejar Jeneral (B) Dato’ Seri Jamil Khir
bin Baharom]: Bismillahir Rahmanir Rahim, Assalammualaikum warahmatullahi
wabarakatuh, salam sejahtera, salam 1Malaysia. Tuan Yang di-Pertua terima kasih
kepada Yang Berhormat Bukit Gantang. Kolej Islam Malaya ataupun ringkasnya disebut
sebagai KIM yang ditubuhkan pada tahun 1955 merupakan sebuah institusi pengajian

tinggi Islam yang pertama di negara ini. Penubuhannya adalah bersumberkan sumbangan

daripada pelbagai pihak termasuk tapak Istana Jemaah Klang yang diwakafkan oleh Duli
Yang Maha Mulia Sultan Selangor pada ketika itu.

Pada tahun 1970 operasi KIM telah ditangguhkan bagi memberi laluan kepada
penubuhan Universiti Kebangsaan Malaysia (UKM). Pada masa ini KIM telah diaktifkan
semula dan beroperasi di atas nama Universiti Islam Malaysia ataupun ringkasnya UIM
sebagaimana yang telah dipersetujui oleh Majlis Raja-raja Ke-222 pada 22 Oktober 2010.
Berdasarkan keputusan tersebut juga Universiti Islam Malaysia telah didaftarkan sebagai
universiti swasta di bawah Kementerian Pendidikan Tinggi (KPT) pada 14 Januari 2014.
Berhubung dengan aset-aset KIM, pada ketika ini diuruskan oleh Lembaga Pemegang
Amanah Kolej Islam Malaya ataupun ringkasnya LAKIM dan sebahagiannya di bawah
pengurusan Majlis Agama Islam Selangor ataupun MAIS. Terima kasih.

Tuan Idris bin Haji Ahmad [Bukit Gantang]: Terima kasih kepada Tuan Yang
di-Pertua, terima kasih kepada Yang Berhormat Menteri. Sebagaimana yang kita maklum
bahawasanya Kolej Islam Malaya ini banyak melahirkan tokoh-tokoh ulama yang
terkemuka kerana sijilnya itu telah pun diiktiraf sehinggakan boleh menyambung sampai
ke peringkat master daripada keluaran Kolej Islam Malaya itu.

Persoalan saya ialah bagaimana status pengurusan aset Kolej Islam Malaya ini
dibayangkan, digambarkan hampir dekat dengan RM2 bilion tetapi ke mana pula
keuntungan yang dibelanjakan?
=1100

Ini kerana aset Kolej Islam Malaya ini ialah statusnya kebanyakan hasil daripada
wakaf, maka sudah tentu di mana keuntungan sama ada diuruskan oleh lembaga
pengurusan atau wakaf. Jadi, keuntungannya itu ke mana dibelanjakan? Apabila
tertubuhnya Universiti Islam Malaysia, maka sudah tentu ada satu inisiatif supaya wang
yang dianggap sebagai wakaf khusus untuk Kolej Islam Malaya ini dipindahkan kepada
Universiti Islam Malaysia. Saya minta penjelasan daripada Yang Berhormat Menteri.

Mejar Jeneral (B) Dato’ Seri Jamil Khir bin Baharom: Terima kasih kepada
Yang Berhormat Bukit Gantang atas satu pandangan dan juga saranan yang begitu baik
disampaikan. Sebagaimana yang telah saya perjelaskan sebentar tadi, penubuhan KIM
ataupun Kolej Islam Malaya— bahkan saya fikir Yang Berhormat pun adalah salah
seorang daripada keluaran KIM (Kolej Islam Malaya) pada masa dahulu, yang telah
melahirkan ramai daripada kalangan-kalangan pimpinan-pimpinan di peringkat negara,
bahkan pentadbir-pentadbir yang ada kaitan dengan agama, bahkan bidang-bidang
profesional yang bukan agama juga dilahirkan melalui KIM sebagaimana saya sebutkan.
Sebagaimana yang saya jelaskan juga bahawa ia terhenti pada 1970 dan kemudian

disambung balik perjalanan KIM dengan melalui penubuhan apa yang kita namakan

dengan penubuhan Universiti Islam Malaysia. Ini hakikatnya Universiti Islam Malaysia
sedang berjalan pada masa sekarang dan telah pun beroperasi.

Cuma persoalan Yang Berhormat Bukit Gantang sebutkan tadi, bagaimana pula
dengan harta-harta wakaf yang telah pun diberikan ataupun yang telah disumbangkan
secara wakaf sebelum daripada ini. Ini yang saya katakan tadi, di sudut perjalanan
universiti, telah pun berjalan. Tentunya bila universiti hendak berjalan, dia perlukan dana
yang begitu kuat atas nama universiti, apatah lagi Universiti Islam Malaysia ini dia
beroperasi atas model yang agak berbeza daripada universiti-universiti lain.

Selain daripada dia universiti swasta yang berdiri di atas kaki sendiri dengan
kesinambungan KIM, dia juga memperkenalkan kursus-kursus yang postgraduate.
Maknanya dia memulakan sesi pengajian pada bidang ataupun peringkat master untuk
undergraduate ataupun untuk mereka yang degree ini tidak diperkenalkan di peringkat
Universiti Islam Malaysia. Maka dia memerlukan dana yang besar, saya sebutkan tadi
yang sebagaimana Yang Berhormat katakan.

Saya amat bersetuju bahawa perlu dana-dana yang datang daripada KIM
terdahulu. Ini di atas nasihat daripada pihak Tuanku Selangor dan juga atas nasihat Majlis
Agama Islam Selangor. Rundingan masih lagi dijalankan dan buat masa sekarang, wang
ini diuruskan oleh lembaga yang telah saya sebutkan ialah LAKIM iaitu pemegang
amanah kolej Islam terdahulu. Mereka masih lagi menjaga dan melihat amanah ini
sebagai jagaan mereka. Cuma proses untuk tujuan diurus selia balik oleh Universiti Islam
Malaysia ini masih lagi berjalan.

Cuma yang terbaik Yang Berhormat, 21 Mac yang lalu, satu perbincangan di
peringkat Kabinet dan Kabinet mengambil perhatian ini adalah merupakan universiti yang
ditubuhkan melalui Majlis Raja-Raja, jadi akan ada kesinambungan perbincangan dan
kertas yang akan dibentangkan kepada Majlis Raja-Raja untuk supaya memberikan
cadangan supaya penurunan kuasa bagi pengurusan yang berlaku di peringkat LAKIM
tadi diserahkan kepada peringkat Universiti Islam Malaysia yang ditubuhkan. Saya fikir
kalau sekiranya perkara di peringkat ini dapat diselesaikan untuk mendapat perkenan
Majlis Raja-Raja bagi tujuan pengurusan wang-wang wakaf yang sedang diseliakan oleh
LAKIM, maka UIM akan mampu menguruskan dan berdiri secara sendiri. Sebagaimana
Yang Berhormat kata jumlah kewangan, itu saya tidak pasti banyak mana, tetapi adalah
jumlah yang begitu besar. Terima kasih.

Tuan Anuar bin Abd. Manap [Sekijang]: Terima kasih Tuan Yang di-Pertua.
Selepas penutupan Kolej Islam Malaya ini, sebuah kampus Universiti Islam Malaysia yang
berkeluasan 100 ekar yang terletak di Cyberjaya telah menjadi kesinambungan untuk

penerusan pembelajaran berkaitan dengan Islam di kolej Islam ini. Kita tahu kerajaan

begitu komited untuk meneruskan usaha-usaha memberikan pengajaran dan juga
pengajian berkaitan dengan agama Islam terutamanya di universiti-universiti tempatan
dan juga kolej-kolej universiti.

Soalan saya kepada Yang Berhormat Menteri, sejauh manakah kerjasama di
antara JAKIM dan juga Kementerian Pendidikan Tinggi dalam meningkatkan taraf-taraf
universiti dan juga kolej-kolej universiti berteraskan Islam di negara kita ini? Terima kasih.

Mejar Jeneral (B) Dato’ Seri Jamil Khir bin Baharom: Tuan Yang di-Pertua,
terima kasih kepada Yang Berhormat Sekijang. Saya cuba memahami maksud soalan
yang telah diberikan. Memang sebagaimana yang dikatakan tadi, selepas daripada
penutupan KIM tahun 1970 yang lalu dengan pada waktu itu memberikan laluan kepada
penubuhan Universiti Kebangsaan Malaysia pada saat dan ketika yang sama. Maka,
wang-wang yang telah diuruskan daripada harta-harta wakaf telah pun diserahkan
kepada satu lembaga yang dilantik iaitu Lembaga Amanah Kolej Islam Malaya (LAKIM).

Sehubungan yang sama juga sebagaimana yang Yang Berhormat katakan, sejauh
mana JAKIM berperanan bersama-sama dengan KPT (Kementerian Pendidikan Tinggi)
untuk mempertingkatkan usaha-usaha ke arah untuk pendidikan Agama Islam ini
diperkemaskan dalam konteks negara, saya fikir sejauh daripada selepas penerokaan
perjalanan KIM (Kolej Islam Malaya) yang telah banyak melahirkan graduan-graduan dan
juga cendekiawan pemikir yang ada latar belakang agama. Akan tetapi pada hari ini kalau
dilihat secara tuntas bagaimana kita melihat bahawa kerajaan mengorak langkah ke
hadapan, bukan hanya sekadar terhad di universiti KIM sahaja yang kesinambungannya
ialah UKM dengan Fakulti Islam, di Universiti Malaya juga tumbuh apa yang dinamakan
dengan Akademi Islam. Hari ini kita ada USIM. Hari ini kita ada juga dengan Universiti
Islam Antarabangsa. Hari ini kita ada banyak bidang-bidang pengajian universiti-universiti
Islam, Terengganu yang kita melihat UniSZA.

Banyak lagi universiti yang telah lahir daripada usaha-usaha yang secara kita
sedari ataupun tidak, secara langsung ataupun tidak ialah ke arah untuk
memperkukuhkan pengajian dan pendidikan agama. Bahkan Yang Berhormat, untuk saya
sebutkan dalam Dewan yang mulia ini, dalam bidang-bidang bukan hanya pengajian yang
bersifat din (keagamaan) ini, tetapi termasuk hafiz dan sebagainya yang dilahirkan melalui
di atas nama universiti-universiti yang pelbagai. Dahulu mungkin kita lihat di UiTM, dia
hanya lebih banyak berlatarbelakangkan akademik yang bersifat melahirkan graduan-
graduan yang bidang semata-mata akademik, tetapi hari ini universiti yang seperti ini juga
menawarkan bidang-bidang yang berkaitan dengan keagamaan.

Ini sebagaimana juga dahulu kalau kita tengok yang menghasilkan produk

perbankan Islam ialah Bank Islam. Akan tetapi hari ini bukan Bank Islam semata-mata,

bahkan banyak lagi bank yang lain yang ada di Malaysia beroperasi tidak lengkap kalau
sekiranya mereka tidak memperkenalkan produk perbankan ataupun yang berteraskan
kepada syariah. So, itulah usaha yang sama ada kita sedari dan tidak disedari yang
ditekuni oleh pihak kerajaan dengan dukungan yang sungguh-sungguh secara sedari dan
tidak kita sedari ia telah mencambahkan kekuatan untuk mengangkat martabat agama
dan memperkenalkan agama Islam sebagai agama yang [Berucap dalam bahasa Arab],
agama untuk kehidupan dalam pengajaran manusia. Terima kasih.

7. Tuan Haji Hasbi bin Haji Habibollah [Limbang] minta Menteri Kemajuan Luar
Bandar dan Wilayah menyatakan bilakah Projek Jalan Meritam/ Telahak/ Buangabai/
Pengkalan Rejab/ Sungai Poyan fasa 2 akan siap setelah 2 kontraktor penyelamat pun
tidak dapat menyiapkan projek tersebut.

Timbalan Menteri Kemajuan Luar Bandar dan Wilayah [Datuk Alexander
Nanta Linggi]: Terima kasih Tuan Yang di-Pertua. Saya bangun untuk menjawab soalan
daripada Yang Berhormat Limbang. Untuk makluman Yang Berhormat Limbang, Projek
Jalan Meritam/ Telahak/ Buangabai/ Pengkalan Rejab/ Sungai Poyan fasa 2 yang telah
ditamatkan kontraknya dengan kontraktor asalnya, hanya dilantik subkontraktor
penyelamat sahaja. Status terkini pelaksanaan projek ini adalah 68.58 peratus berbanding
100 peratus.

Untuk makluman Yang Berhormat juga, termination review team JKR Sarawak
telah membuat lawatan pada 23 Mac 2018 bagi menilai projek tersebut.
n1110

Hasil daripada lawatan itu TRT, JKR Sarawak ingin mencadangkan supaya
kontrak di tamatkan memandangkan kontraktor tidak dapat melaksanakan kerja
sebagaimana yang telah ditetapkan. Bagi kerja yang masih belum dilaksanakan adalah
kerja-kerja penurapan jalan sepanjang 3 kilometer dengan anggaran kos berjumlah RM2
juta. Sekian, terima kasih.

Timbalan Yang di-Pertua [Datuk Seri Dr. Ronald Kiandee]: Yang Berhormat
Limbang.

Tuan Haji Hasbi bin Haji Habibollah [Limbang]: Terima kasih Tuan Yang di-
Pertua dan terima kasih Yang Berhormat Timbalan Menteri. Barangkalilah Yang
Berhormat Timbalan Menteri, saya ini selalu melawatlah ke sana. Apa yang saya
saksikan, jalan ini sudah terbengkalai. Where everybody- saya bangkit dalam ucapan
Titah Duli Tuanku hari itu. Banyak kerja yang saya perhatikan, premix baru satu layer tak

sampai hujung. Tanah runtuh di sebelah bukit belum lagi clear, banyak yang sebenarnya

saya- mungkin review team itu ada melawat lah ya. Hari itu saya ada dengar daripada
JKR, mungkin penyelamat itu hendak di terminate.

So, after this review kata they want to give until June lah kan. Saya difahamkan
dalam jawapan daripada Menteri. Hari itu semasa bahas Titah Duli Tuankulah, dia kata
akan dipanjangkan, Jun. Okey, saya menaruh harapan, rakyat menaruh harapanlah agar
ianya disiapkan by Jun, then. Apa caranya, well the rakyat want to see lah, Jun. Akan
tetapi soalan tambahan saya ialah ada berangkai sedikit ini Tuan Yang di-Pertua, iaitu
apakah sebenarnya isu dan permasalahan dengan projek ini? Saya mengucapkan terima
kasih kepada kerajaan. Sekarang ini saya nampak fasa keempat punya signboard sudah
terpacak di hujung jalan fasa ini, sudah terpacak. Ertinya, awarded already, it is another
different contractor lah. So, already- ini sudah mula ini, memang sudah mula hendak
nampak.

Jadi, saya setelah melalui pengalaman ini Timbalan Menteri, I'm very sorry to say
this that rakyat biasalah tertanya-tanya, dengan izin, saya secara peribadi it seems like
that we choose a wrong contractor to do the fasa kedua. So, apakah langkah-langkah
daripada pihak kementerian as the owner of the project for the rakyat? We know that the
work implementation supervision is by JKR Sarawak. Akan tetapi apakah langkah
seterusnya daripada kementerian setelah melalui pengalaman ini untuk memastikan
perkara yang sama tidak berulang untuk fasa kedua? Oleh sebab fasa kedua ini work
scopenya lagilah, ada dua buah jambatan lagi, all these things. So, apakah langkah-
langkah daripada kementerian untuk fasa 4? What is the real issues behind the delay of
fasa kedua? Terima kasih.

Datuk Alexander Nanta Linggi: Terima kasih Yang Berhormat. Sebenarnya
Yang Berhormat ini memanglah tahu sangat berkenaan dengan projek ini sebab Yang
Berhormat adalah seorang wakil rakyat yang rajin. Isu ini sejak tahun 2013 memang Yang
Berhormat selalu bangkitkan dan bertanya, memohon penjelasan tentang projek yang
bermasalah ini. Jadi sebenarnya Yang Berhormat, panjang ceritanya projek ini. Saya ingat
Yang Berhormat mungkin tahu juga tetapi sebab ini sudah disediakan untuk makluman
kepada Yang Berhormat. Biar saya bagi Yang Berhormat ya.

Projek ini telah ditamatkan kontrak pada bulan November 2013 disebabkan oleh
kelemahan kontraktor asalnya. Status fizikal projek semasa kontrak ditamatkan adalah 86
peratus dan sebenarnya berbanding 100 peratus jadual. Jadi, baki kerja adalah
penurapan jalan sepanjang 5.85 kilometer. Jadi, projek telah di tender secara tender
terhad pada mulanya, selaras dengan pekeliling kerajaan bagi projek sakit pada Oktober
2015. Namun, harga petender terendah adalah 30 peratus lebih tinggi daripada anggaran

jabatan. Mesyuarat Jawatankuasa Projek Sakit KKLW pada 27 Januari 2016 dulu

memutuskan supaya projek di tender semula secara tender terbuka. Ministry of Finance
(MOF) melalui surat bertarikh 24 Februari 2016 bersetuju dengan keputusan Mesyuarat
JPKS KKLW.

Projek telah ditender semula secara tender terbuka pada 2 April 2016. Surat
Setuju Terima (SST) kepada kontraktor dikeluarkan pada 20 Oktober 2016 dan projek
mula dilaksanakan pada 21 November 2016. Sehingga 28 Februari 2018, status fizikal
projek adalah 68.85 peratus, berbanding yang sebenarlah, berbanding 100 peratus
jadual. Jadi, JKR Sarawak memaklumkan bahawa kelewatan projek berpunca daripada
kelemahan kontraktor dalam menguruskan projek dan cash flow projek mereka. Jadi,
termination review team seperti mana yang saya telah maklum tadi daripada JKR
Sarawak dijangka telah membuat lawatan. Jadi, 23 Mac mereka telah membuat dan bagi
menilai dan mengambil tindakan sewajarnya.

Jadi kedua, apakah langkah-langkah di masa depan untuk memastikan tidak ada
masalah yang sama ataupun serupa fasa 4? Kita sebenarnya mengikut apa yang sedia
ada dari segi standard operating procedures mengenai kontrak dan sebagainya. Kita
seharusnya mengikut apa jua syarat-syarat yang perlu kita ikut untuk kita mengenal pasti.
Akan tetapi Yang Berhormat, memang kita akui bukan mudah hendak memilih kontraktor
sebab ada garis panduan. Kita memilih yang terendah, selalunya seperti mana yang
terjadilah, yang terendah tidak berkemampuan. Kalau kita tidak memilih yang terendah,
banyak sepatutnya kita perjelaskan mengapa kita tak ambil yang terendah.

Jadi, bermasalah juga kalau ada aduan dan sebagainya. Jadi, kita harapkan ia
sebenarnya sekarang kita mengetahui kita hendak mungkin di masa depan hendak
mengetahui secara lebih teliti terhadap petender-petender yang mengambil bahagian
dalam untuk fasa-fasa yang akan datang. Sekian, terima kasih.

Timbalan Yang di-Pertua [Datuk Seri Dr. Ronald Kiandee]: Saya jemput Yang

Berhormat Dr. Azman bin Ismail.

8. Dr. Azman bin Ismail [Kuala Kedah] minta Menteri Perusahaan, Perladangan
dan Komoditi menyatakan pecahan eksport minyak sawit Malaysia sebagai bahan
makanan dan biodiesel mengikut nilai serta negara-negara yang mengimport. Apakah
rancangan jangka panjang kementerian untuk menghadapi cabaran dalam pasaran
minyak sawit.

Timbalan Menteri Perusahaan, Perladangan dan Komoditi [Datuk Haji Datu
Nasrun bin Datu Mansur]: Terima kasih Tuan Yang di-Pertua. Secara khususnya, tidak
ada maklumat sebenar berhubung dengan pecahan eksport minyak sawit Malaysia
sebagai bahan makanan dan biodiesel mengikut nilai serta negara-negara yang

mengimport. Walau bagaimanapun dianggarkan sebanyak 80 peratus daripada minyak

sawit dan produk berasaskan sawit digunakan sebagai bahan makanan, manakala
bakinya untuk bahan-bahan bukan makanan. Dalam hubungan ini, antara rancangan
jangka panjang untuk menghadapi cabaran dalam pasaran minyak sawit adalah seperti
berikut:

0] meningkatkan permintaan dengan memperkukuh pasaran sedia
ada dan meneroka pasaran baru. Kementerian bersama-sama
agensi di bawahnya giat menjalankan aktiviti promosi dan
pengembangan pasaran di dalam dan di luar negara melalui
penyertaan di dalam pameran eksport perdagangan dan misi
teknikal bagi mempromosi dan meningkatkan tahap kesedaran
tentang kebaikan produk sawit Malaysia. Selain itu, kementerian
juga berusaha meningkatkan akses pasaran di negara-negara
pengimport melalui penyertaan dalam rundingan Perjanjian
Perdagangan Bebas (FTA) dua hala dan rundingan pelbagai hala
atau serantau;

(i) mempergiatkan aktiviti penyelidikan dan pembangunan (R&D)
serta memberi nilai tambah kepada produk hiliran sawit. Bagi
memastikan sektor sawit terus berdaya saing di pasaran minyak
dan lemak antarabangsa, aktiviti R&D memfokuskan kepada usaha
untuk meningkat penggunaan minyak sawit dan penghasilan
produk hiliran bernilai tambah tinggi untuk pasaran eksport.
Penggiat industri minyak sawit negara digalakkan untuk meneroka
dan memperluaskan perniagaan mereka ke pasaran yang
disifatkan sebagai niche market untuk mendapatkan nilai pasaran
yang lebih tinggi;

(iii) Pensijilan Minyak Sawit Malaysia. Skim persijilan merupakan salah
satu usaha untuk menghadapi cabaran terutamanya di kalangan
negara pengguna yang mahukan minyak sayuran yang dihasilkan
secara mampan. Skim Pensijilan Minyak Sawit Malaysia (MSPO)
dilaksanakan sebagai langkah untuk mewujudkan akses pasaran
yang lebih luas untuk minyak sawit Malaysia. Skim MSPO akan
menjadikan mandatori pada Disember 2019 dan ia adalah satu
langkah ke arah mewujudkan sistem kemapanan yang diterima
secara global dan menjenamakan minyak sawit Malaysia agar

diterima sebagai pilihan utama pengguna.

Sekian, terima kasih.

Dr. Azman bin Ismail [Kuala Kedah]: Terima kasih Tuan Yang di-Pertua, terima
kasih Yang Berhormat Menteri. Semasa lawatan rombongan lawatan sawit ke Kesatuan
Eropah, saya melihat figure import Eropah yang agak besar untuk biodiesel dan saya rasa
ada banyak juga usaha yang dilakukan untuk mempromosikan minyak sawit sebagai
biodiesel, R&D dan lain-lain lagi.

Soalan saya adalah begini. Banyak masalah timbul apabila kita menggunakan
minyak sawit sebagai biodiesel kerana persaingan kita dengan minyak-minyak asal
Eropah seperti canola yang memang lebih sesuai dijadikan biodiesel. Sedangkan, minyak
sawit itu adalah satu makanan anugerah llahi yang istimewa. la superfood. Dan
berkembangnya penduduk dunia maknanya akan berkembangnya dan akan
meningkatnya permintaan terhadap sawit sebagai makanan.

Jadi, apakah pihak kementerian tidak merasakan bahawa seluruh usaha kita itu
harus ditumpukan untuk menjadikan minyak sawit kita sebagai bahan makanan berkualiti
tinggi, makanan sihat, superfood yang kita promosikan ke seluruh dunia dan kita kecilkan
ataupun kita tiadakan lagi usaha untuk biodiesel? Ini kerana dengan perkembangan
teknologi, enjin bio diesel akan berubah kepada enjin elektrik dan lain-lain lagi. Jadi, masa
depannya suram. Jadi, tidakkah kementerian merasakan kita perlu menggandakan usaha
menjadikan minyak sawit itu sebagai superfood, makanan sihat dan kita tinggalkan terus
usaha-usaha R&D tentang biodiesel tadi? Terima kasih.

Datuk Haji Datu Nasrun bin Datu Mansur: Terima kasih Tuan Yang di-Pertua.
Sebenarnya penggunaan-penggunaan sawit untuk biodiesel dan juga makanan
sebenarnya bergantung kepada negara pengimport sebenarnya. Kita tidak boleh
menentukan apa yang akan mereka gunakan sama ada untuk makan kah atau untuk
biodiesel. Jadi, bila mereka mengimport minyak sawit, kita akan hantar. Macam mana
mereka gunakan, itu terpulang kepada mereka.

Akan tetapi kita akan berusaha sedaya upaya untuk memastikan minyak sawit ini
mempunyai kualiti yang tinggi dengan pelbagai usaha iaitu satu daripadanya ialah kita
memperkenalkan MSPO. Dengan adanya MSPO ini, maka kita akan mendapat satu
jenama yang baik untuk Malaysia sebagai pengeksport minyak sawit. Bermakna
walaupun harga minyak sawit di antara Malaysia dan negara lain sama tetapi kita
mempunyai kualiti yang tinggi dengan kita menggunakan MSPO. Usaha juga telah banyak
dilaksanakan oleh kerajaan supaya sawit daripada Malaysia ini digemari atau disukai oleh

pengguna-pengguna di luar negara.

Jadi itulah sebabnya minyak sawit ini, di Malaysia ini, kita berusaha sedaya upaya
untuk memastikan pengeluarannya begitu berkualiti, mempunyai— R&D kita juga
memfokuskan kepada khasiat-khasiat yang ada pada minyak sawit di Malaysia ini. Kita
telah memperkenalkan pelbagai hasil seperti vitamin E, vitamin A daripada minyak sawit
di Malaysia ini. Dengan ini, memberi keyakinan kepada pembeli sawit bahawa daripada
Malaysia ini kita mempunyai, memperkenalkan pelbagai khasiat kepada mereka melalui
minyak sawit. Terima kasih.

9. Dato' Haji Ahmad Nazlan bin Idris [Jerantut] minta Menteri Kemajuan Luar
Bandar dan Wilayah menyatakan berapa peratuskah pertumbuhan segmen industri kecil
dan sederhana (IKS) Bumiputera bagi tahun 2017 yang diterajui oleh MARA.

Timbalan Menteri Kemajuan Luar Bandar dan Wilayah [Datuk Alexander
Nanta Linggi]: Terima kasih Tuan Yang di-Pertua dan terima kasih Yang Berhormat
Jerantut.

Untuk makluman Yang Berhormat Jerantut, pertumbuhan usahawan IKS
bumiputera melalui program pembangunan usahawan korporat yang dilaksanakan oleh
MARA antara tahun 2016 dan tahun 2017 adalah sebanyak 22.57 peratus. Pertumbuhan
sebanyak 22.57 peratus ini adalah melibatkan seramai 52 syarikat PKS bumiputera
dengan peningkatan jumlah jualan tahunan sebanyak RM54 juta dari tahun 2016 hingga
tahun 2017. Sekian, terima kasih.

Dato’ Haji Ahmad Nazlan bin Idris [Jerantut]: Terima kasih Tuan Yang di-
Pertua. Terima kasih kepada Yang Berhormat Timbalan Menteri yang memberikan
jawapan.

Soalan tambahan saya ialah apakah peranan MARA dalam membantu usahawan
PKS supaya mereka mempunyai kemampuan yang tinggi dalam menghadapi daya saing
syarikat bagi mendepani persaingan semasa yang semakin dinamik dan juga dengan
persaingan-persaingan syarikat-syarikat yang telah pun bertapak lebih kukuh? Jadi kalau
mereka tidak dibantu, mungkin mereka akan terhalang dari segi pemasaran. Terima kasih.

Datuk Alexander Nanta Linggi: Okey, sebelum saya menjawab soalan
tambahan, ingin saya kongsi juga maklumat yang saya fikir agak penting untuk
melengkapkan jawapan tadi.

Untuk membiayai 52 syarikat PKS Bumiputera tadi, MARA telah membelanjakan
RM116 juta. Pembiayaan 52 syarikat yang terlibat itu. Nilai jualan dalam tahun 2016
adalah RM240 juta. la telah meningkat kepada RM294 juta dalam tahun 2017 iaitu
peningkatan 22.57 peratus tadi.

Untuk menjawab soalan tambahan daripada Yang Berhormat Jerantut, MARA
sentiasa memainkan peranan dalam membantu peningkatan usahawan melalui
pendekatan secara holistik dan integrasi dalam program keusahawanan MARA. Jadi
program ini melibatkan tumpuan kepada latihan keusahawanan, kemudahan pembiayaan
dan kemudahan infrastruktur perniagaan. Contohnya dalam industri makanan halal,
kerajaan menyediakan peruntukan sebanyak RM20 juta untuk peningkatan taraf enam
buah kawasan industri MARA (KIM) kepada pusat transformasi halal bertaraf amalan
pengilangan yang baik atau good manufacturing practice, bersih, selamat dan sihat dan
Hazard Analysis and Critical Control Point (HACCP). Program ini akan memberi manfaat
kepada 134 syarikat PKS.

Kerajaan juga menyediakan RM52.3 juta untuk membangunkan projek mini halal
hub di tiga kawasan iaitu Parit Sulong, Kluang dan Ledang yang akan memberi manfaat
kepada 30 syarikat PKS. Sebanyak RM40 juta juga diperuntukkan untuk membangunkan
usahawan PKS melalui penubuhan Inkubator Teknologi Makanan Mara (INTEM).

Kesimpulannya, program pembangunan PKS akan diteruskan melalui ekosistem
keusahawanan MARA dan kerjasama antara agensi kerajaan yang lain seperti
MATRADE, TERAJU, SME Corp, JAKIM dan lain-lain lagi. Sekian, terima kasih.

=1130

10. Tuan Nik Mohamad Abduh Bin Nik Abdul Aziz [Pasir Mas] minta Menteri Kerja
Raya menyatakan status terkini pembinaan Jambatan Salor-Pasir Mas dan jejambat
(flyover) di Bulatan Bandar Pasir Mas.

Timbalan Menteri Kerja Raya [Datuk Rosnah binti Haji Abdul Rashid Shirlin]:
Terima kasih Tuan Yang di-Pertua, terima kasih Yang Berhormat Pasir Mas di atas soalan
yang dikemukakan.

Tuan Yang di-Pertua, untuk makluman Ahli Yang Berhormat, projek Pasir Mas
bypass fasa dua yang melibatkan skop kerja menaik taraf Bulatan Lemal, pembinaan
jejambat (flyover) di atas Bulatan Lemal dan pembinaan jambatan baru bersebelahan
Jambatan Salor sedia ada telah dimilik tapak pada 19 Januari 2015 dengan tarikh siap
semasa pada 28 Disember 2018.

Status kemajuan fizikal projek sehingga 22 Februari 2018 adalah 65 peratus. Pada
masa ini, kerja-kerja pembinaan flyover dan menaik taraf Bulatan Lemal sedang
dijalankan. Pembinaan struktur jambatan merentasi Sungai Kelantan telah 99 peratus
siap. Terima kasih Tuan Yang di-Pertua.

Tuan Nik Mohamad Abduh bin Nik Abdul Aziz [Pasir Mas]: Terima kasih Tuan

Yang di-Pertua dan terima kasih Yang Berhormat Menteri. Saya mewakili rakyat Pasir

Mas dan rakyat Kelantan mengucapkan terima kasih di atas kejayaan pembinaan projek
yang tepat pada masanya. Saya harap pembinaan jejambat yang menghubungkan di
antara laluan Pasir Mas ke Tanah Merah berjalan lancar.

Soalan saya, kejayaan pembinaan ini akan memudahkan laluan akses ke pekan
Rantau Panjang yang merupakan pekan pelancongan negeri Kelantan. Laluan di antara
Pasir Mas ke Rantau Panjang juga ada cadangan daripada pihak kerajaan untuk
pembesaran daripada dua lane kepada empat lane. Jadi soalan saya, bilakah cadangan
projek ini akan dimulakan? Terima kasih. [Menyampuk]

Datuk Rosnah binti Haji Abdul Rashid Shirlin: Terima kasih Tuan Yang di-
Pertua, terima kasih Yang Berhormat Pasir Mas. Saya akan memberikan jawapan kepada
Yang Berhormat Pasir Mas secara bertulis mengenai isu ini. Terima kasih Tuan Yang di-
Pertua.

Timbalan Yang di-Pertua [Datuk Seri Dr. Ronald Kiandee]: Ya, setakat itulah

sesi pertanyaan-pertanyaan bagi jawab lisan untuk pagi ini.

[Masa untuk Pertanyaan-pertanyaan bagi Jawab Lisan tamat]

USUL

WAKTU MESYUARAT DAN URUSAN
DIBEBASKAN DARIPADA PERATURAN MESYUARAT
11.32 pg.

Timbalan Menteri di Jabatan Perdana Menteri [Dato’ Razali bin Ibrahim]:
Sebelum saya baca itu, mohon untuk saya mengalu-alukan rombongan pelajar dan guru-
guru dari Sekolah Menengah Kebangsaan Pulau Tawar, Jerantut ke Dewan ini. [Tepuk]

Tuan Yang di-Pertua, saya mohon mencadangkan:

“‘Bahawa mengikut Peraturan Mesyuarat 12(1), Majlis Mesyuarat
pada hari ini tidak akan ditangguhkan sehingga selesai di bahas dan
diputuskan D.R.6/2018 iaitu Rang Undang-undang Antiberita Tidak Benar
2018 dan D.R.46/2017 iaitu Rang Undang-undang Pergigian 2017 seperti
yang tertera di nombor satu dan dua dalam Aturan Mesyuarat pada hari ini
dan selepas itu Majlis Mesyuarat akan ditangguhkan sehingga jam 10 pagi
hari Selasa, 3 April 2018.

Timbalan Menteri Dalam Negeri [Datuk Nur Jazlan bin Mohamed]: Tuan Yang

di-Pertua, saya mohon menyokong.



DR. 2.4.2018 30

Timbalan Yang di-Pertua [Datuk Seri Dr. Ronald Kiandee]: Ahli-ahli Yang
Berhormat, sekarang saya kemukakan masalah kepada Maijlis untuk diputuskan.
Masalahnya ialah usul seperti yang dikemukakan tadi hendaklah disetujukan.

[Usul dikemuka bagi diputuskan; dan disetujukan]

RANG UNDANG-UNDANG

RANG UNDANG-UNDANG ANTIBERITA TIDAK BENAR 2018
Bacaan Kali Yang Kedua dan Ketiga

Aturan Urusan Mesyuarat dibacakan bagi menyambung semula perbahasan yang
ditangguhkan atas masalah, “Bahawa rang undang-undang ini dibacakan kali yang kedua
sekarang”. [29 Mac 2018]

Timbalan Yang di-Pertua [Datuk Seri Dr. Ronald Kiandee]: Seperti yang
diputuskan tadi, terdapat dua rang undang-undang yang akan dibahas dan diputuskan
untuk hari ini. Saya putuskan bahawa perbahasan dihadkan 15 minit setiap seorang, tidak
melebihi 15 minit. Yang Berhormat Menteri akan mula menjawab untuk Rang Undang-
undang Antiberita Tidak Benar 2018 pada selewat-lewatnya jam 3.30 petang ini. Ya, Yang

Berhormat Tanah Merah giliran Barisan Nasional.

11.34 pg.

Dato’ Sri lkmal Hisham bin Abdul Aziz [Tanah Merah]: Ya, terima kasih. Insya-
Allah, ringkas sahaja tidak sampai 15 minit.

Terima kasih Tuan Yang di-Pertua kerana memberi saya kesempatan untuk turut
serta membahaskan satu rang undang-undang yang saya anggap cukup penting bukan
sahaja pada saat-saat kita sedang membuat persiapan bagi menghadapi PRU-14 tetapi

juga demi masa depan keselamatan serta keamanan negara.

[Tuan Yang di-Pertua mempengerusikan Mesyuarat]

Tuan Yang di-Pertua, isu masalah berita tidak benar ataupun lebih popular dengan
istilah berita palsu bukanlah ancaman kepada Malaysia sahaja malah ia sudah menjadi
satu isu global yang kini semakin mengancam banyak negara. Kalau kita melayari laman
web Wikipedia di situ tersenarai sekurang-kurangnya 26 buah negara yang sedang

bertindak memerangi ancaman berita tidak benar atau berita palsu. Pelbagai masalah

yang mereka hadapi akibat kegilaan teknologi maklumat yang menyaksikan media sosial
menjadi platform utama oleh pelbagai pihak untuk menyebarkan berita palsu.

Di Jerman contohnya, Parlimen negara itu pada bulan Jun tahun lalu telah
meluluskan satu rang undang-undang yang membolehkan syarikat media sosial di denda
sehingga EURO50 juta atau bersamaan RM200 juta jika mereka gagal menarik balik
berita tidak benar di laman web masing-masing. Di negara-negara jiran terdekat kita
seperti Indonesia contohnya, pemerintahan negara itu mengambil tindakan drastik
menahan mereka yang menjadi tulang belakang apa yang dipanggil Muslim cyber army.
Kelompok ini bertanggungjawab secara aktif dan tersusun menyebar berita tidak benar
berbentuk provokatif yang begitu meresahkan umat Islam. Di Singapura, Pusat
Kecemerlangan Keselamatan Kebangsaan negara itu menegaskan kempen berita palsu
dan maklumat salah terancang telah mempengaruhi dan menggugat masyarakat.

Tuan Yang di-Pertua, banyak lagi contoh-contoh lain yang membuktikan bahawa
penggubalan rang undang-undang yang bertujuan membanteras berita tidak benar
bukanlah bermotif politik oleh sesebuah kerajaan tetapi ia semata-mata demi
kesejahteraan, keamanan dan keselamatan sesebuah negara. Oleh itu, dalam
memperkatakan mengenai Rang Undang-undang Antiberita Tidak Benar 2018 ini, semua
pihak perlu berlapang dada dan tidak melihat ia dari sudut politik semata-mata. Dalam
apa pun isu, ia akan menjadi huru-hara dan kacau-bilau jika dicampuradukkan dengan
politik.

Justeru itu, perlu ditegaskan bahawa rang undang-undang ini perlu dilihat dalam
skop yang lebih luas. Mana-mana pihak tidak perlu merasa takut atau bimbang dengan
pembentukan Undang-undang Antiberita Tidak Benar 2018 jika mereka yakin tidak
mempunyai niat untuk melakukannya. Apatah lagi, penentuan sama ada sesuatu bahan
atau berita itu dikategorikan benar atau tidak benar ia di bawah bidang kuasa mahkamah
sepenuhnya, bukan oleh jabatan kerajaan khususnya Jabatan Peguam Negara. Jabatan
Peguam Negara hanya boleh mengarahkan pendakwaan dilakukan tetapi kata putus atau
yang akan membuat keputusan muktamad adalah mahkamabh.

Bagaimanapun, dari segi pelaksanaan saya menggesa Jabatan Perdana Menteri
dengan bantuan agensi-agensi perundangan dan penguatkuasaannya benar-benar
membuat persiapan rapi bagi memastikan pelaksanaan undang-undang itu apabila
diluluskan oleh Dewan yang mulia ini tidak mencetuskan sebarang kontroversi dan lebih
daripada itu menjadi alat kepada mana-mana pihak untuk menganiaya pihak yang lain.
Setiap kes yang berlaku harus dikaji dengan teliti sebelum sesuatu tindakan diambil.
Siasatan tidak harus bergantung kepada satu agensi sahaja seperti Polis Diraja Malaysia

(PDRM) semata-mata sebaliknya sudah tiba masanya kerajaan menubuhkan satu unit

atau jabatan khas di bawah Jabatan Peguam Negara bagi meneliti semua kes yang
berlaku.

Melalui unit ataupun jabatan khas itu, sesuatu kes akan disiasat daripada pelbagai
sudut sebelum ia dikemukakan kepada mahkamah untuk dibicarakan. Langkah ini
bertujuan bagi mengelakkan berlakunya penganiayaan. Ini kerana apabila sesuatu kes itu
dibawa ke mahkamah, ia bukan sahaja akan menghabiskan masa mahkamah tetapi ia
boleh menjejaskan imej atau kredibiliti orang yang didakwa yang belum tentu ia
melakukan kesalahan tersebut.

Selain itu, saya juga menggesa kerajaan supaya lebih tegas menangani berita-
berita tidak benar yang kini semakin meluas dilakukan oleh media-media asing dalam
usaha mereka memburuk-burukkan nama Malaysia. Menyentuh soal ini, saya menggesa
kerajaan melalui Kementerian Luar Negeri untuk memastikan diplomat-diplomat kita di
luar negara lebih proaktif memantau laporan-laporan media asing khususnya di Amerika
Syarikat dan Britain yang kita lihat sejak kebelakangan ini semakin ghairah melakukan
berita tidak benar berhubung sesuatu isu mengenai Malaysia.

Walaupun dalam sesuatu isu Tuan Yang di-Pertua, kerajaan sudah memberi
penjelasan terperinci namun ia tidak mampu menutupi kegilaan media-media asing
tertentu yang mahu menjatuhkan imej negara ini di peringkat antarabangsa. Saya
mencadangkan respons segera perlu dilakukan bagi membetulkan laporan media asing
seperti mana dibuat oleh Pesuruhjaya Tinggi Malaysia ke United Kingdom, Datuk Ahmad
Rasidi Hazizi yang menyelar majalah The Economist di London kerana menyiarkan artikel
mengenai Malaysia yang disifatkan mengandungi kesilapan serius selain memperkecilkan
Yang Amat Berhormat Perdana Menteri dan kerajaan.
n1140

Tuan Yang di-Pertua, sebelum saya menggulung perbahasan ini, saya ingin
menasihati rakan-rakan daripada pembangkang, marilah bersama-sama menyokong rang
undang-undang ini, janganlah bagaikan tidur tidak lena dan cacing kepanasan apabila
kerajaan mengambil langkah membentangkan rang undang-undang ini. Saya memahami
kita memasuki musim pilihan raya tetapi jangan segala-galanya mahu dipolitikkan...

Puan P. Kasthuriraani A/P Patto [Batu Kawan]: Yang Berhormat Tanah Merah
minta penjelasan.